
Агазеҭ шьаҭаиркит Д.И. Гәлиа 1919 ш. февраль 27 азы

Ареспубликатә ҳәынҭқарратә усҳәарҭа «Аҧснымедиа»  2023 ш.   маи 25 № 26 (21.453)

Аилацәажәара 

Амҳаџьырцәа ргәалашәара Амш

Қьефқьен адгьылбжьахаҿы – 
Е л и ф  Қ ье ц б а  л б а ҟ а 

Маи 21 азы, Кавказтәи аибашь-
ра иалаӡыз ргәалашәара Амш 

аҽны, Ҭырқәтәыла иаартын абаҟа. 
Уи рхы аладырхәит Аԥснытәи 
аделегациагьы – Жәлар Реиза-
ра адепутатцәа, арепатриациазы 
Аԥсны Аҳәынҭеилакы ахантәаҩы. 

Аԥҳәызба Елиф Қьецба жәа
метрак инаӡо лбаҟа ықәды ргы 
ла хьеит аҭырқә дгьылбжьаха 
Қьефқьен амшын ҿықә аҟны. 
Абаҟа 8 метрак иҳаракуп, ашьа-
пы – 2 метрак. Арепатриациа-
зы Аҳәынҭеилакы ахантәаҩы 
ихаҭыԥуаҩ Асҭамыр Багаҭелиа 

иажәақәа рыла, амҳаџьырцәа 
рбаҟа ақәыргылара аидеиа 
цәырҵижьҭеи акрааҵуан. Абар, 
уажәы уи алыршахеит амуници-
палитет Қоџьаели адгыларала, 
Ҳасан Қардиа хадара ззиуа Аԥсуа 
культуратә центр аҽазышәарақәа 
ирыбзоураны. Ахарџьқәа иара 
убас рхахьы иргеит акультуратә 
центри амуниципалитети.

«Абаҟа ақәыргылара мариамызт. 
Хәҭахәҭала иааганы еибырҭеит. 
Абри аус иацхрааит ақалақь 
ажандармериеи атранспорттә 
полициеи», – иҳәеит Багаҭелиа. 

Абри апровинциаҿы, иаҳа ииа-
шаны иуҳәозар, Кандыр ақалақь 
аҿы ауп иахьыҟоу Кавказтәи аи-
башьра иалаӡыз рнышәынҭра. 
2021 шықәсазы Аԥсуа культуратә 
центрқәа Рфедерациа абри ара-
ион аҿы Кавказтәи аибашьра 
иалаӡыз ргәалашәара иазкны 
хышә ҵла еиҭарҳаит. 

Қьефқьен  – ашьха  рыуаа 
зҭаз аԥраӷбақәа ахьызӡ
хы ҵуаз  мшын  ҿы  қәуп , урҭ 
реиҳара ҩӡак аԥ суа ан. Атәым 
дгьыл аҟны амҳа қьыр цәа раԥ
хьа хкыдкы ларҭас ироуз ааигәа 
иҟаз аҳаԥқәа роуп. Амлак  реи 
ахьҭеи идыргәам ҵхьаз ахҵәа цәа 
ачымазара рылагьежьит. Имла-
шьуаз ауаа иаарым  ԥы   хьа  шәоз 
рфон, ачыма за рагьы ршьапқәа 
аарыҵ нахуан. Иара уаҵәҟьа 
аҳаԥқәа рзааигәара анышә иа-
мардон.  Аҳаԥқәа рҿы макьаназ-
гьы еиқәханы иҟоуп абарҭ ауаа 
иҟарҵоз аҩырақәа, 1860 шықәса 
ҳәа зҵаҩу. Хьыӡҳәала Қьефқьен 
ауп иахьыӡ хыгаз 1877 шықәсазы 
аҵыхәтәантәи аԥсуа мҳаџьырцәа. 

Есышықәса маи 21 азы 
Ҭырқәтәыла аԥсуа диаспора 
ахаҭар накцәа абраҟа еизоит, ам-
шын ихыр ҵоит ашәҭ рқьа қьақәа, 
атеатртә ҟазшьа змоу ақәгыла
рақәа мҩа ԥыргоит, еиҿыр каауеит 
аиԥыларақәа. Абарҭқәа зегьы 
зызку – аҿар рабдуцәа рҭоурых 
рдыруазарц ауп.  

Аҟәа, амшын аҧшаҳәаҿы
Маи 21 рзы Аҧсны, иара убас 

Кавказ ажәларқәа зегьы 
иазгәарҭоит аҭоурых еиқәаҵәа – 
амҳаџьырцәа Рымш. Кавказ аи-
башьра иалаӡызи, мчыла зтәыла 
иахыганы иқәырцаз ҳажәлари 
ргәалашәара игәыҭшьаагоу мшуп.

Аҧсны аҳҭнықалақь Аҟәа ари 
арыцхә ҷыдала иазгәарҭоит. Ара 
амҳаџьырцәа рбаҟа амҵан ажәлар 
ааиуеит ҧымкрада – аиҳабыратә 
абиҧарақәа, астудентцәа, ашкол
хәыҷқәа. Абра Амшын Еиқәа 
зқьы маӡа згәыҵаҵәаху ахықәан 
иаҳгәалаҳаршәоит аҧсуа, абаза, 
аубых, адыга, ачерқьес уҳәа ир-
хыргаз аамҭа еиқәаҵәа. 

Ҳажәлар ирхыргеит уаҩы иха-
хьы изаамго арыцҳара ду, уи 
иахҟьаны ҳмилаҭ иаиуит ааха 
ҕәҕәа, аҧсуаа 500нызқьҩык 
инареиҳаны Ҭырқәтәыла, Си-
риа уҳәа иҧсаҟьаны иалаҧсоуп. 
Ҳџьынџьуаа аиҳараҩӡак нхоит 
Ҭырқәтәылан.

Иахьа ҳара ҳҭоурыхаз акырӡа 
аҵанакуеит, ақырҭуааҧсуа еиба
шьра ашьҭахь аӡәыр ҩы, амҳаџьыр 
хылҵшьҭ рақәа рабацәа рџьынџь
рдара кәац ахьыҟоу ҳәа Аҧсныҟа 
иахьаҳзаауа.

Аҟәа, Амҳаџьырцәа рыҧша
ҳәаҿы иргылоуп амҳа џьырцәа 
ирызку абаҟа. Араҟа есышықәса 
маи 21 рзы иааиуеит шәҩыла 
ауаа. 

Ҳара ҳажәлар абри аамҭа 

еиқәаҵәазы изықәшәаз ахҭыс 
«Ахырҵәара» ауп. Мҳаџьырраӡам. 
Ҳара иаҳхаҳгаз ҳҭоурых ииаша-
ны адырразы ариашара аҭахуп. 
Узықәшәаз ахҭыс ииашаны иа-
нудыруа, ианеилукаауа даҽазны 
агәҽанызаара унаҭоит.

Амҳа џьырцәа рымҩаду ҭырҭәа
аны ажәлар абаҟа ашҟа инеиуан. 
Агәахәара ду уна ҭон аиҳабы ратә 
абиҧара аӡәырҩы аҧсуа маҭәала 
рҽеила  ҳәан иахьааиз, аҿар 

ракәзар, Абираҟ иаҵа гыланы ам-
шын аҧшаҳәа иқәсит. 

Аилашәшәымҭазы  амшын 
ахықәан аҟәараҿы еиқәҵан амца, 
аҿар иркын амцацәа  шьқәа, ам-
шын ихыӡлаз ҳа жәлар ргәала
шәа разы ашәҭ шьыҵәрақәа аӡы 
ихырҵеит. Акра амҭа ажәлар 
еиҧырҵуамызт.

Рыҧсқәа ҭынчхааит амшын 
нырцә иагаз, зыҧсҭа  заара аамҭа 
еиқәаҵәа иалаӡыз ҳажәлар.

Наира САНцбА

Симон Кананит Имш
Ақьырсианра аларҵәаҩ

Аԥсны ажәытәӡатәи ақьырсиан 
тәылақәа ишреиуоу азы шаҳа

ҭра руеит уи ахыаҵыхәа игы
лоу ақьырсиан баҟақәа, ауахәа
мақәа, аԥшьа ҭыԥқәа. Убарҭ 
иреи уоуп иԥшьоу ацҳара жәҳәаҩ 
Симон Кананит иуахәа  магьы. 
Аԥсны иалкаау аҭоу рых рыцхә
қәа инарыд    кыланы, маи 23 Си
мон Кананит Имш ауп, ҳтәылаҿы 
ныҳәаны, ԥсшьа ра мшны иазгәар
ҭоит 2013 шықәса инаркны. Ари 
аҽны хыԥхьа  ӡара рацәаҩыла 
адинхаҵаҩцәа Анцәаиҳәара 
мҩаԥыр гоит уи ауахәа ма аҿаԥ
хьа. 

(Алгарҭа 2-тәи ад.)

Адәныҟатәи аусқәа 
Рминистрра –30 шықәса

Аԥсны адәныҟатәи аусқәа Рми-
нистрра аԥҵара 30 шықәса ахыҵра 
иазкны аныҳәатә еилатәара  
мҩаԥысит Аминистрцәа Реилаза-
ара аконференцзал ахыбраҟны.  
Аилатәара ааиртит Аҳәынҭқарра 
Ахада Аслан Бжьаниа. Уи асасцәа 
бзиала шәаабеит ҳәа реиҳәеит, 
Адәныҟатәи Аусқәа рминистр 
Инал Арӡынбеи  адипломатиатә 
маҵзура аусзуцәеи  риубилеи 
рыдиныҳәалеит. 

«Ҳаҭыр зқәу Инал Баҭуиԥа, 
ҳаҭыр зқәу адәныҟатәи аусқәа 
Рминистрра аусзуцәа! Гәыкҧсык 
ала ишәыдысныҳәалоит Аԥсны 
Аҳәынҭқарра адәныҟатәи аусқәа 
Рминистрра 30 шықәа ахыҵра. 
Аԥсуа дипломатиатә маҵзура 
акыр иуадаҩыз, аинтерес зҵаз 
ашьақәгылареи аҿиара амҩеи ир-
нысит. Аԥсны адәныҟатәи аусқәа 
Рминистрра аԥҵан аибашь-
ра  ашыкьымҭазы, 1993 шықәса 
лаҵарамза 17 рзы. Амацәаз 
ҳанҭакыз , аекономикатәи 
аполи тикатәи блокада аныҟаз, 
Қырҭтәыла аганахь ала ақәы
ларазы аҽазы шәарақәа анцоз, 
Аԥсны Аҳәынҭқарра адәныҟатәи 
аусқәа Рминистрра имари-
амыз адәныҟа поли тикатә усу-
ра мҩаԥнагон. Есаамҭа Аԥсны 
адәныҟатәи  аусқәа  Рми -
нистрра иаԥсаз анапхгаҩцәа 
аман. 30 шықәса раахыс Аԥсны 
адәныҟатәи аусқәа Рминистрра 
қәҿиарала Аԥсны Аҳәынҭқарра 
а д ә н ы ҟ а т ә и  а п о л и т и к а т ә и 
интересқәа рыхьчаразы анапы 
иану аусура мҩаԥ нагоит. Ҷыдала 
аҵак ду змоу алагаламҭа ҟанаҵеит 
Урыстәылеи Аԥсни реиҩы заратә 
еизыҟазаашьақәа рыҿиараҟны. 
2008 шықәсазы ҳтәыла аҭоурых 
аҟны акрызҵазкуа ахҭыс ҟалеит – 
Аԥсны Аҳәынҭқарра ахьыԥшымра 
азхарҵеит Урыстәылатәи Афе-
дерациеи егьырҭ атәылақәа 
жәпаки». 

Аҳәынҭқарра Ахада иажәақәа 
рыла, Аминистрра алагаламҭа дууп 
жәларбжьаратәи аренаҿы Аԥсны 
адәныҟаполитикатә позициа 
арӷәӷәара аус аҟны. Аҵак ду змоу 
абри амш аҽны Аҳәынҭқарра Аха-

да адәныҟаполитикатә усбарҭа 
аусзуҩцәа зегьы ирзеиӷьаишьеит 
агәабзиара, аизҳазыӷьара, Аԥсны 
Аҳәынҭқарра ахьӡала адипло
матиатә усураҟны аихьӡарақәа!. 

Аԥснытәи иколлегацәа дрыдны
ҳәалеит иара убас Урыстәылатәи 
Афедерациа адәныҟатәи аусқәа 
рминистр Сергеи Лавров: «Ҳаҭыр 
зқәу Инал Баҭуиԥа, Аԥсны 
адәныҟатәи аусқәа Рминистрра 
аколлективи хаҭала шәареи 
гәыкала ишәыдысныҳәалоит 
Аԥсны адәныҟатәи аусқәа Рми-
нистрра 30 шықәса ахыҵра Амш. 
Шәара шәнапхгарала адәныҟа
политикатә усбарҭа қәҿиарала 
имҩаԥ нагоит жәларбжьа ратәи 
аренаҟны атәыла апозициа 
арӷәӷәаразы аусурақәа. Ҷыдала 
иазгәасҭоит аԥсуа дипломатцәа 
рзанааҭтә ҩаӡара, ҳминистррақәа 
рыбжьара иҟоу аизыҟазаашьа 
бзиақәа. Агәрагара сымоуп, 
Урыстәылеи Аԥсни рыжәларқәа 
реиҩызареи рышәҭыкакаҷреи, 
арегион аҿы ашәарҭадареи 
аҭынчреи рыхьӡала ҩганктәи 
аизыҟаза ашьақәа ԥхьаҟагьы 
ишырӷә ӷәа хало», – иазгәа
ҭоуп иааишьҭаз адныҳәа
лараҿы. 

Еиуеиԥшым ашықәсқәа рзы 
Аԥсны адәныҟапо литикатә 
усҳәарҭа хада напхгара арҭон 
Саид Ҭаркьыл, Сократ Џьынџьал, 
Леонид Лакер баиа, Константин 
Озган, Игор Ахба, Сергеи Шам-
ба, Мақсим Ӷәынџьиа, Виачеслав 
Чыргба, Даур Ақаҩба.

Ақьырсианра аларҵәаҩ
(Алгарҭа )

Аӡы Аҩы Алызхыз

Симон Кананит, 12ҩык ацҳа
ра  жә ҳәаҩцәа иреиуоу, Ио-
сиф Ауадыхә ҟаҵаҩ раԥхьатәи 
иԥшәма лҟнытә ԥшьҩы иԥацәа 
дыруаӡәкын, даҽа кала иуҳәозар, 
Иисус Христос абла диашьан. 
Ацҳаражә ҳәаҩ ихьӡ зыдҳәалоу 
Гали леитәи Кана ауп. Убраҟа, Си-
мон аҭаацәара даналалоз, Ҳазшаз 
Иисус Христос раԥхьаӡатәи аџьа
шьахә ҟаиҵеит – аӡы аҩы алихит. 
Абри атәы арбоуп Иоаан иҟнытә 
Иԥшьоу Ажәабжь аҿы. Хьыӡҳәала 
абри ацыԥҵәаха иаԥхьоит 
аҭаацәара ла лара аан, насгьы 
қьырсиан ҵасла аҭаацәара
лалара ахылаԥ шҩы иаҳасабала 
ацҳаражә  ҳәаҩ Симон Кана нит 
ихьӡ шьҭы ҵит.

Кана иҟаз ачараҿы Ҳазшаз 
иҟаиҵаз аџьашьахә лабҿаба иа-
ниба, Симон иџьеишьеит, даршан-
хеит, убасҟак Христос игәра игеит, 
хьаҳәхьачарада Ҳазшаз имҩа 
данылеит иҭаацәара ааныжьны. 

Христос Жәҩан ахь данха-
ла ашьҭахь, мцаԥшьҵас Ҳазшаз 
иҵаҩцәа рахь илбааит Адоуҳа 
Ԥшьа. Симон аԥхьа Христос идин 
алаирҵәон Иудеиа, нас – Едессе 
(Шьамтәыла), Ермантәыла, Мыс-
ра, Киринеиа (Ливиа), Маврита-
ниа, Испаниа, уимоу Британиагьы. 
Абри азы шаҳаҭра руеит қьырсиан 
жәларқәак аҭыԥантәи рҳәамҭақәа.

АԤСУАА ӡААзхыз

Адинхаҵара аҭоурых зыҩуаз 
рыла еилкаауп, Симон, ацҳаражә
ҳәаҩцәа Андреи Аԥхьанаԥхьеи 
Матфии дрыцны ақьырсианра 
шалаирҵәоз. Симони Андре-
ии Уаԥстәыла ашьхақәа рыла 
рҿынархеит, ашьҭахь Аԥсныҟа 
илбааит, иагьа ан гылеит Сева-
ста (иахьатәи Аҟәа) ақалақь 
аҟны. Анаҩс, Андреи Кавказ 
Амшын еиқәа аҿықә давала-
ны ақьырсианра аларҵәауа 
иҿааихеит, Симон иакәзар 
Ԥсырӡха аӡиас ҳаам ҭаз тәи (Афон 
Ҿыц акәшамыкәша) аиҩхааҿы 
иҟоу ҽышьа ԥхыцк ахьамкуаз 
ҳаԥык аҿы инхарҭа ылихит. Уи 
аҳаԥахьы дхалон, дылбаауан ша-
хала. Ари ҟалеит ҳара ҳера 55 
шықәсазы, Христос Жәҩа нахь 
данхала ашьҭахь ҩажәа шықәса 
ааҵуаны.

Ацҳаражәҳәаҩ шаҟа амҭа Аԥсны 
дыҟаз азы ашықә сынҵаҩцәа 
акагьы адырбом.  Уи араҟа 
хыԥхьаӡара рацәала аџьа шьа
хә  қәеи, ассир қәеи, ашанақәеи 
ҟаиҵон, иара иажәа иабзоу раны 
аӡәыр ҩы Христос иахь рхы дырхе-
ит. Аҳәам  ҭақәа излар ҳәо ала, Си-
мон Кананит иалаирҵәоз ақьыр
сиан хаҵара иабзоураны, Аԥсны 
аҵыхәа ԥҵәан ахәыҷқәа анцәақәа 
ԥсаҭатәыс рыҭаразы амыр

ҭаҭратә ҵас бааԥсы. Ажәытәӡатәи 
аԥсуа ҳәамҭақәа рҿы иуԥылоит 
Аԥшьа Симон иӡбахә. Уи напы-
ла дрыхькьысны ихәышәтәуан 
еиуеиԥшым ачымазарақәа, аӡы 
рықәиҭәон иахьрыхьуаз, анцәа 
диҳәон, абарҭқәа рышьҭахь урҭ 
рчымазарақәа ныҵаба ицон. Си-
мон Кананит иоуп аҭыԥантәи 
ауааԥсыра – ҳаамҭазтәи аԥсуаа 
рхылҵышьҭрақәа рнаҭра иалагаз. 

СИмоН КАНАНИт
ААӡАблА ИҭАРхАРА 

Абарҭқәа рзы уи амырҭаҭцәа 
акырынтә иқәлахьан, длаԥшы
қәҵан дрыман. Ақьырсианцәа 
ӷәӷәала ианкыдырцалоз аамҭазы, 
Симон ааӡабла иԥсҭазаара да-
лырхит. Иҟоу агәаанагарақәа 
руак ала, ихы хырсеит, даҽа 
гәаанагарак ала – иԥсы шҭаз 
хәархьла деихырҵәеит. Иара убас 
даҽа ҳәамҭак излаҳәо ала, аџьар 
дкыдырҵеит, ахаҳә дадыргеит. 

Иара иҵаҩцәа иԥсыбаҩ иҳаԥы 
азааигәара анышә иамардеит. Уахь 
имҩахыҵуа иалагеит адин хазҵоз, 
рчымазарақәа рыхәшәтәразы ац-
хыраара иаҳәон.

Ажәбатәи ашәышықәсазы Симон 
Кананит анышә дахьамадаз идыр-
гылт ицәыз ақьырхаҳә шкәакәа 
иалхны ауахәама. Ҩшәышықәсак 
ааҵуаны ақьырсиан дин Аԥсны 
иахьабалак ӷәӷәалаҵәҟьа ашьа-
пы акит. Аԥсны ажәеизатәи, 
ажәаҩатәи ашәышықәсақәа раан 
ишәҭыкакаҷуаз қьырсиантәылан. 
Амшын иаԥныз аԥсуа ҿықә хҟьан 
ишәҭыка каҷуаз ақалақьқәеи 
аберҭыԥқәеи рыла, ашьхақәа 
ракәзар баашла, уахәамала 
ирӷәӷәан.  Аха нас Аԥсны рымпыҵа
рхалеит аҭырқәцәа, ԥыҭҩык 
аԥсуа агьы аԥсыл  манра рыдыр
кылеит. Ауахәа мақәа жәпакы 
ԥдыргеит, убрахь иналаҵаны Си-
мон Кананит итәгьы.

АИАшАхАҵАРА АмҩАлА

19тәи ашәышықәсазы ажәытә
ӡатәи ауахәама еиҭашьақәы р гы
лан АфонҾыцтәи Симон Кананит 
имонастыр аҟны иҟаз аберцәа 
рыла. Уи шьаҭады ркит ажәытәтәи 
Афон (Бырзентәыла) аҟнытә 
амонах цәа 1875 шықәсазы. Убри 
азы аимператор Алеқсандр III 
иҟаиҵаз адҵала 327 десаҭын ад-
гьыл алхын. Амонас тыр ҟалеит 
Кавказ аиашахаҵаратә ҵарала
шара иагәыцәны. 

Симон Кананит ажәытәӡатәи 
иуахәамахь анеира маншәа
лахарц азы хаҳәла амардуан 
ҿарҵеит, еиуеиԥшым ахаҳәжә
лақәа рыла ичаԥаны Иисус Хри-
стоси, Анцәа Иани, Симон Кана-
нит ихаҭеи рхаҿса хьақәа аҳаԥы 
аҭыӡқәа ирнырҵеит. Урҭ иахьа 
уажәра анӡагьы инханы иҟоуп. 
Уахь инеиуа ирбоит аӡыхьԥшьа, 
ацҳаражәҳәаҩ ишьхәаҭыԥ зну 
ахаҳә. Аҳаԥы ааигәара ишьҭоу 
ахаҳә иахьанӡагьы иануба алоит 
ашәыта ҟаԥшьқәа – «Ацҳаражә
ҳәаҩ ишьацәыкбарқәа». 

Ацҳаражәҳәаҩ Симон иӡбахә 
арбоуп Ауасиаҭ ҿыц аҟны Кана-
нит ҳәа, даҽаџьара – Симон Зилот 
ҳәа. 

Ажәытәтәи абырзен бызшәеи 
ажәытә арамеитәи абызшәеи 
рыла «кананит», «зилот» ҵакык 
ауп ирымоу: Ҳазшаз иуасиаҭқәа 
быцра рықәымкәа иназыгӡауа. 
Даҽа версиак ала, Кананит ҳәа 
ахьӡшьара Симон иоуит Кана 
(Назареҭ ааигәара) ақалақь аҟны 
ачара аниуаз. 

Акьыԥхь иазирхиет б.ҚАџьИА

17ҩык ҳтәылауаа – Нижни Новгород
Атәыла Аԥызами нистр Алеқ

сандр Ан қәаби Урыс тәыла 
Приво лжтәи афеде  ралтә округ 
ҳаҭыр зқәу аконсул Владимир 
Литвинчуки Аԥсни Нижего родтәи 
аобласти рыбжьара еиуеиԥшым 
аусхкқәа рҿы аусеицура 
азҵаарақәа ирылацәа жәеит, 
ҳәа адырра ҟана ҵоит Аминистр
цәа Реила заара апрессмаҵзура. 
Ҳаҭыр зқәу аконсул ишаз гәе 
иҭаз ала, аганқәа аҵарадыр  ратә 
усхк аҟны русеицура қәҿиа рала 
иҿиоит, иахьа Нижегородтәи 
аҳәынҭ қар ратә анџьныр
еконо микатә Университет аҿы 
аҵара рҵоит Аԥснынтәи 20
ҩык астудентцәа – апрограм
маҟа ҵара, афатәтә ааглыхра, 
атехнологиақәа, афымцанџьныр, 
анџьнырмеханикцәа, амаҭәа 
адизаи  нерцәа уҳәа. 17ҩык аре-
спублика атәылауаа Нижни 
Новгород ақалақь аҿы Урыс
тәыла аҩныҵ ҟатәи аусқәа Рми-
нистрра Академиа аҟны иҷыдоу 
иреиҳаӡоу аҵарадырра роуеит, 
абжьаратәи ашколқәа рҵаҩцәа 

реиҭныԥсахлара апрограмма 
ашьақәгылара иаҿуп.   

Владимир Литвинчук Ԥсҳәы 
ақ ы ҭ а н  ҳ а з ҭоу а ш ы  қ ә с а н 
ихыркәша ха  раны иҟоу, Кавказ 
анемецфашистцәа  рҟынтәи ахы 
иақәиҭыз тәыз аибашьцәа рбаҟа 
аиҭашьақәыр  гыларазы апроект 
анаг ӡара шымҩа ԥы суа еиҭеи

ҳәеит. 
Алеқсандр Анқәаб Владимир 

Литвинчук аҩганктәи аизыҟаза
ашьақәа рыҿиараҿы активла 
алахәхаразы иҭабуп ҳәа иеиҳәеит, 
убри аан уи Аԥсны анапхга-
ра аҟынтәи адгылара шыҟало 
инаҵшьны иазгәеиҭеит. 

Ауаҩи изанааҭи

(Алгарҭа 3-тәи ад.)

А ҧ с у а а  р а ж ә а 
иалаҵаны ирҳәоит 

«Бла иабохы иаҧ
соуп» ҳәа. Аиашазы, 
ауаҩы иага агәабзи
ареи агәамч ҕәҕәеи 
имазаргьы, уи иблабара 
аницәыӡ – даны  лашәха, 
«дуаҩыбжа ҵәҟьоуп», 
аҧсҭазаара иара изы 
иҵакыдоуп…

Машәырк ианиаз ма 
ишьҭралатәу (наслед-
ственное), мамзаргьы 
иқәралатәу (возростное) 
ала зыблабара иагхаз, 
илашәхаз гәыбҕан уаҩы 
ииҭартә дыҟам, аха 
ауаҩы иҧсҭазаараҿы 
аблабара ҵакыс иа-
моу, ишхадоу шеилыр
каауагьы гәхьаам крыла 
иазнеиуа  рыхдырраҿы 
инагатәуп рыблабара 
гәхьаамкрала азнеира, 
анаҩс, ашьақәыр гылара 
хьшәахар шалшо иазыр
хәыцтәуп.

Иахьа даҽа аамҭанык 
иеиҧшымкәан аблаба-
ра агхара аҽацәыхьчара 
х ы м ҧ а д а т ә и у п . 
Еиҳаракгьы, ахәыҷқәа 
рыблабара  агхара -
зы имзыз хаданы иҟоу 
ируакуп аелект ронтә хархәа гақәа. 
Ҳаамҭазы, аинтернет ахархәара 
анырра ҕәҕәа ҟанаҵоит хәыҷгьы
дугьы рзы. Аха, есааира изызҳауа, 
имшәыц ахәыҷқәа рзы иҧырхага 
дууп аелекронтә хархәа гақәа 
аҧыжәара рыҭара. Хаҭала, «бли-
зорукость»–ҳәа изы шьҭоу, ихара-
ны аблам бара зых ҟьогьы уи ауп.

Ҳтәылаҿы, ахатә аблахәшәтәыр
ҭатә центрқәа, аклини кақәа 
рхыҧхьа ӡара рацәамзаргьы, зы-
блабара зхәышәтәырц зҭахәу 
ауаҩы (ачымазаҩ) алшара имоуп 
еиҳа иигәаҧхо, изыман шәалоу 
аблахәшәтәырҭатә Центр, аклини-
ка алхразы.

Хаҭала, 10 шықәса раҧхьа оф-
тольмолог Анна Ақаҩҧҳа лыбзо-
урала иаартхаз аблахәшәтәырҭа 
Центр (ахатә), иахьа қәҿиара бзи-
ала аус ауеит.

Араҟа аус зуа аколлектив 
хыҧхьаӡарала ирацәаҩым, 8ҩык 
роуп иҟоу: 3ҩык аҳақьымцәа, 
3ҩык амедиаҳәшьцәа, адкыла-
ра мҩаҧызго, иара убас ацқьара 
иахылаҧшуа. Аха ҳәоу еиқәшәала 
еивагыланы урҭ русеицура 
алыҵшәа бзиа шамоу зыблаба-
ра аиҕьтәразы уахь имҩахыҵуа 
ауаҩы изгәамҭарц залшом. 
Хаҭала, ари астатиа ҿы зыӡбахә 
ҳазааҭгыло аҳақьымофталь молог 
Анна Вадимиҧҳа Ақаҩҧҳа 
лакәзар, лассылассы, зыбла бара 
аиҕьтәразы илҭаауа ачымазцәа 
«арахь аҳақьым лыҿцәажәара 
мацаразгьы узымаарызеи?» – ҳәа 
лҿабызшәа хааи лхымҩаҧгашьа 
ҿырҧшыгеи, ачымазцәа рахь 
иаалырҧшуа агәцарак реи ргәы 
иҭымҵәо, гәахәарыла ишлых
цәажәо зныкым  кәан хаҭала, 
арҭ ацәа ҳәа  қәа равтор слымҳа 
иаҳахьан, сан лаҳәшьа акраамҭа 
Анна Вадимиҧҳа лахь данны
ҟәызгоз аамҭазы. Уи аш (ката-
ракта) ҳәа изышьҭоу опера-
циа сан лаҳәшьа лыҩблак рҿы 
иҟалҵеит. Аха аҩбатәи аан, 
аҳақьым лабжьгарақәа ишахәҭаз 
иахьыналмыгӡаз иах ҟьаны, 
лызблак аблабара ацәыӡит. Уи 
ашьақәыр гыларазы аҳақьым да-
ара аџьабаа лбеит. Ҩымзхымз 
иназынаҧшуа, сан лаҳәшьа 
лыжәҩа кны уахь дныҟәыз гон, 
аха сара знымзарзны исымбеит, 
исызгәамҭеит Анна Вадимиҧҳа 
гәамҵрак лныҧшуа, ма даҕьны 
ажәак лҳәо. Лхымҩаҧ гашьа 
ҭышәынтәаланы, лажәақәа раӡо, 
лыблақәа ччо, ҭынч абжьга рақәа 
ишрықә ныҟәатәу угәаларшәо 
агәа ҭара аахлыр кәшон.

«Зус даара ибзианы изды-
руа аҳақьым Анна Вадимиҧҳа, 
«уалбагас» исхызгандаз ҳәа 
акәымкәан, гәыкҧсыка лаҵәҟәа 
ачымазаҩ иблабара ашьақәы
ргылара зымчзылша азыз-
куа дыруаӡә куп. Уи ачымазцәа 
рызнеишьа дақәшәоит, згәы каҳаз 
игәы ашьҭых  шьа лыллыршоит, 
аҳақьым иабжь гара қәа ирхым
хәыцуа гәыҧҵәарада идеиллыр-
каауеит, анаҩс уи алыҵшәақәа 
иахькылнаго. Ажәа кала, гәцарак
рыла дыз зыҟоу ачымазцәеи 
лареи еиуацәақәак реиҧш, 
реибабара аҧхарра аҵаны иа-
анхоит. Хаҭала, сара сыблақәа 
алашара рзырхын ҳәра зыбзоу-
роу лара лоуп, уи убриаҟара сгәы 
дақәшәеит, слышьцылеит ҳақьымк 
иаҳасабала мацара акәымкәан 
уаҩык иаҳасабала дызбаландаз, 

дсаҳаландаз ҳәа еснагь агәаҳәара 
сымоуп», – абас дҳацәажәон Анна 
Вадимиҧҳа лахь зыблабара 
ахәшәтәразы акраамҭа иныҟәоз, 
уи згәы дҭымҵәо Роза Канџьариа
ҧҳа.

«Даара дҳақьым бзиоуп ҳәа 
лыӡбахә саҳахьан,аха лыуаҩы
шьагьы зынӡа ишха зыназ збе-
ит агәаҭаразы лара лахь саннеи. 
Еиҳаракгьы, иҟазшьа ҷыданы 
илыдызбалаз, уи шьоукышьоук 
аҳақьымцәа реиҧш, ачымазцәа 
«операциа ада ҧсыхәа шәымам, 
ирласынгьы иҟаҵатәуп» – ҳәа амц 
ижьаны ачымазцәа аҧара ры-
мызхуа дреиуам. Хаҭала, саргьы 
ҳақьымцәақәак исарҳәаз агәҩара 
исымаз шиашамыз ааҧшит Анна 
Вадимиҧҳа лҿы саннеи. Уи 
лымчала, операциагьы аҟаҵара 
сҭахымхеит, сыла ахәшәқәа 
рыхҭәаларала ахәшәтәра алыр-
шахеит. Аиашазы, иахьа уаҩ 
зыгәра иго, зус ҧсыцқьала иазне-
иуа Анна Вадимиҧҳа леиҧш иҟоу 
аҳақьым даара акыр даҧсоуп» 
– лҳәеит ҳаиҿцәажәараан Анна 
Вадимиҧҳа илҭааз Наала 
Гәажәба.

Анна Вадимиҧҳа дыздыруа, 
илыҿцаауа, знык ада дзымбацгьы 
аҧхарра аҵаны лыӡбахә рҳәоит, 
напхгара зылҭо аколлектив рҿы 
акәзар,аҳаҭыри агәрагара дуи 
лымоуп. Ҳаиҿцәажәараан, урҭ 
рахьтә аӡәырҩы лызгәыдуны 
иҳацәажәон: «Сара Аҧснытәи 
аҳәынҭқарратә университет 
аҟны абиологиагеогра фиатә фа-
культет аных сыркәша ашьҭахь 
медиаҳәшьас аусура сала геит ари 
Ацентр аҟны. Аусура аҧышәеи 
хаҭала, офталь молог изанааҭ ага-
нахьала аҵара ахьсымамзи рзы 
раҧхьа аусура сцәыуадаҩын, аха 
сгәы камыжькәан, Анна Вадим
иҧҳа дсывагыланы сусура сгәы 
ахмыршәакәан, зегь сыҵаҳәо, 
исеилыркаауа, лҧышәа сыма-
до ари азанааҭ ала аус зуртә 
аҭагылазаашьа сылҭеит.  Уи 
аус лыцуреи лыҿҵаареи даара 
иманшәалоуп, зегь раҧхьа инар-
гыланы, лҧышәа рымалдоит аме-
дицинахь зшьаҿа еихызго аҿар. 
Анна Вадимиҧҳа илыбзоуро-
уп аколлектив русеицура бзиа, 
реидкылара,иара убас, ачымазцәа 
рыхәшәтәраҿы иҟоу алыҵшәа 
бзиақәагьы», – лҳәеит 3 шықәса 
раахыс медиаҳәшьас аус зуа Ма-
дина Царгәышҧҳа.

Аҧышәа бзиа змоу ахәыҷтәы 
ҳақьымофтальмолог, Таганрог 
ақалақь аҟны ззанааҭ ала аус зуаз, 
Аннеи лареи акыр шықәса раахыс 
ирыбжьоу аиҩызара аҳаҭыр азы 
Аҧсныҟа усура дшааз азгәаҭо, Ва-
лентина Григорииҧҳа Скоморо-
хина ҳаиҿцәажәараан инаҵшьны 
илҳәеит ари аклиника аартра амш 
инаркны Анна Вадимиҧҳаи ла-
реи аус шеицыруа, уи лзанааҭ ала 
аусура инаваргыланы Аҧсныгьы 
лыҧсҭазаара ишахәҭакхаз, нхара 
арахь дшиасыз.

«Ари аклиникаҿы, асабицәа 
шықәсык рхыҵаанӡа урҭ ирыциз 
алаҕырӡтә каналқәа ҳрыцқьоит, 
иаҳхәшә тәуеит. Зыблабара 
иагу ахәыҷқәа абласар кьақәа 
рзалаҳ хуеит, зыблақәа кьаҳәу 
(косоглазие), ма ихараны аблам-
бара – (близорукость), иааигәаны 
абламбара – (дальнозоркость) 

(Алгарҭа )

уҳәа еиуеиҧшым апроблемақәа 
змоу рыхәшәтәраҿы лассылассы 
слыдҵа алоит, лабжьгарақәа сы-
дыскылоит, ларгьы сгәаанагара 
дазҵаауеит иуадаҩу опера
циақәа рымҩаҧ  га ра ан. Ажәа
кала, ҳдырреи ҳҧышәеи 
еицыр хы  ра  аны , аӡәиаӡәи , 
ҳаизҵаауа, ҳхеибар  ҭәаауа ҳҩы
џьагьы ҳаивагы ланы аус аа-
уеит. Ҳусеи цура даара иман
шәалоуп, избанзар,ҳҩыџьегь 
хықәкык ауп иҳамоу – уи 
ачымазцәа рыцхраара, рыхә
шәтәра ауп» – лҳәеит ахәыҷтәы 
офталь молог Валентина Скомо
рохина ҳаиҿцәа жәараан.

«Анна Вадимиҧҳа хәыҷгьы
дугьы рызнеишьа дақәшәоит, 
зегьы дырнаалоит. Уи илыбзо-
уроуп аколлектив ҳажәҩахыр 
еибыҭаны ҳусеицура. Аӡәи
аӡәи ҳаизыҧшӡом, хаҭала, 
иаҳуалы мзаргьы, иҳаҵанам
куазаргьы, еилахарак аныҟало, 
зыҧшрак ҟамҵакәан, досу иҳалшо 
ала ҳаивагыланы аус еицаауеит, 
ҭаацәакны ҳаҟоуп! – ҳәа дҳацәа
жәон ари ацентр аадыртижьҭеи 
ацқьара иахылаҧ шуа Свет лана 
Вашьишена.

Амедиаҳәшьцәа қәыҧшцәа 
Есма Ешбеи Милана Узун Бекир
оглыи ракәзар, урҭгьы еицҿакны 
ирҳәоз ак акәын, реиҳабы Анна 
Вадимиҧҳа ишлыбзоуроу 
рзанааҭ аҿы иаадырҧшуа аихь
ӡарақәа.

Анна Вадимиҧҳа алазертә 
операциа анымҩаҧылга 
ашьҭахь дааҧ  саны дшыҟаз гьы 
ҳаиҿцәа жәара мап ацәы лымкит. 
Раҧхьатәи ҳазҵаара, хаҭала, аме-
дицина, офта льмолог иза нааҭ за-
лылхыз азы, аҭак ҟаҵо илҳәеит 
даныхәаҷыз лан лыблабара иа-
хьагыз аҟнытә, еснагь аҳақьымцәа 
рахь дышны  ҟәоз. Анна, усҟан даа-
ра ишылҭахыз лан лыцхраара, аха 
алшара шлымамыз.

«Сшыхәаҷызнатә игәнызгоз сан 
лгәырҩа схьанарҧшит хаҭала, 
офтальмолог изанааҭ алхрахь» – 
лҳәеит уи.

Уи акәхеит, заҧхьаҟа иҳақьым
офтальмологхараны иҟаз Анна 
Ақаҩҧҳа дҭалеит Уфа ақалақь 
аҟны, Башкириа тәи аҳәынҭқар
ратә меди цинатә университет. 6 
шықәсатәи лҵара аныхлыркәша 
ашьҭахь, аинтернатура дахысит 
– Красноиарсктәи амедицинатә 
университет аҿы. Анаҩс, 
иара уаҟа Красноиарсктәи 
атәылаҿацә хәшәтәырҭа 
аблатә Центр ахирургиа аҟәша 
аҿы аус  луан.  Шықәсқәак 
рышьҭахь Анна аҧышәа змоу 
ҳақьымны дхынҳәуеит Аҧсныҟа, 
3 шықәса Аҟәатәи ақалақьтә  
аблахәшәтәырҭа аҿы аус аны-
лу ашьҭахь, ҩаҧхьа дхын ҳәуеит 
лдырра аизырҳаразы, аордина-
тура дахысуеит Красноиарсктәи 
Амедицинатә университет аҟны, 
лзанааҭ алагьы аусура хац-
лыркит  уаанӡа аус ахьылуаз 
ахәшәтәырҭаҿы.

Аҧышәа бзиа змоу, акыр 
шықәса Урыстәыла аус зухьоу, иа-
хьа 10 шықәса ҵуеит ахатә клини-
ка, аблахәшә тәырҭа Центр аартны 
напхгара алҭоижьҭеи.

Аусура иахьабалак аҭакҧхықәра 
ацуп, аха ачымазцәа рыдкы-
лара, рызнеишьа, рыхәшәтәра 
аҿы Урыстәылеи Аҧсни рҟны 
аи ҧ ш ы м з а а р а ,  а ҷ ы д а р а 
ыҟоума?–ҳәа ҳанлаз ҵаа, Анна 
Вадимиҧҳа лхылҿы аихаччан, 
«аиҧшым заара ыҟоуп ҳәарада» 
лҳәан лажәа дна лагеит:

– Красноиарск ақалақь аҟны, 
хаҭала, сара аус ахьызуаз ара-
ион иқәынхо ауааҧсыра 200 
нызқь рҟынӡа рхыҧхьаӡара 
наӡоит. Ачымазцәа  зегьы 
иахьатәизаалакгьы аблабара 
иазгәышьуеит. Урыстәыла иҟоугьы, 
Аҧсны иҟоугьы ачымаз цәа про-
блемак ауп ирымоу – аблабара. 
Аха Урыс тәыла иага ачымазцәа 
рхыҧхьаӡара еиҳа заргьы, уа 
аҳақьым ихырхарҭа иаҵанакуа, 
хықәкыла иара дзызку, инап иану 
ауп инаигӡо, насгьы знык ацхыра-
ара зиҭаз ачымазаҩ уаҳа дибаӡом.

Аха Аҧсны зегь ҳаибадыруеит, 
ҳаибабоит, ҳаиҿцаауеит. Ҳара ҳҿы 
аҳақьым иҵанакуа ахырхарҭала 
мацара аус изуӡом,уи ачымазаҩ 
ицәа иалоу ачымазарақәа ҭҵааны, 
изцәырҵыр зылшогьы дырны, 
дазхәыцны аус иуроуп ззанааҭ
дырра ҳараку ҳақьымны. 

Насгьы ҽыхәшәтәра иаауа 
ауаа злеиуеиҧшым ала, досу 
еиликаартә еиҧш изнагатәуп 
ичымазара ауадаҩра, инагӡатәу 
аҳақьым иабжьга рақәа.

«Сара урҭ зегьы срызнеуе-
ит, хаҭала, сара исызныҟәарц 
шысҭахәу еиҧш. Ҭынч, гәамҵрада 
срацәажәоит, иҟаҵатәу рабжьаз-
гоит, игәамҵуа аӡә дҟаларгьы 

уи ацхыраара зҭахәу чмазаҩык 
иаҳасабала сихәаҧшуеит, анаҩс, 
ҳақьымк иаҳасабала исуалу 
насыгӡоит» – дҳацәа жәон Анна 
Вадимиҧҳа. 

Иахьа, аблахәшәтәырҭа Центр 
аҟны Анна Вадимиҧҳа, ҩыџьа 
аҳақьымцәа: лхатә ҩыза Дмитри 
Чанчикови Валентина Скоморо-
хинеи лываргыланы аус луеит.

«Ҳцентр аҟны ахәыҷтәы оф-
тальмологиа аҟәша аартуп, уи 
напхгара алҭоит аҧышәа змоу 
аҳақьым ахәыҷтәыофтальмолог 
Валентина Скоморохина.

Араҟа имҩаҧааго еиуеиҧшым 
алазертә операциақәа, аш (ка-
таракта), аультробжьытә опера
циақәа, ашьақар чымазара уҳәа 
рҿы дсыва гылоуп, дсыцх раауеит 
Дмитри Чанчиков» – лҳәеит 
аҳақьым, русура аҭышәныр
тәаларазы еснагь ашьақәгыла 
ҿыцқәа рыла ишеиҿыркаауа, 
ишхадырҭәаауа азгәаҭо.

«Офтальмологиа ада сыҧсҭа
заара аҵакы амам. Хаҭала, ари 
азанааҭ аҿы еиҧш аҳақьым иу-
сура алыҵшәа ахьибо ыҟаӡам, 
уи агәышь ҭыхра, агәеизҳара, 
ҧхьаҟацара узҭо ак ауп» – ҳәа 
лзанааҭ даара лгәы азҭаны 
дҳацәажәо, иаҳзеи ҭалҳәеит уи 
зырҵабыргуа раҧхьатәи лымала 
имҩаҧыл газ операциа иадҳәалоу 
ахҭыс.

– Операциақәа мҩаҧызгахьан 
акырынтә, аха сеиҳабацәа сы-
варгыланы. Ҳақьымк иаҳасабала, 
аӡәгьы акгьы сыҵаимҳәо хаҭала, 
оп е р а ц и а  а н ы м ҩ а ҧ ы з го з 
зыҩблак  лашәыз  дсықә
шәеит. Азныказы, уи излак опе-
рациа ҟасҵеит қәҿиарала. 
Адырҩа ҽны, «Иҭабуп, алашара 
ахьысшәырбаз»–ҳәа ачымазаҩ 
данааи дыс зымдырӡеит,избанзар, 
о п е р а ц и а  а н и з ы ҟ а с ҵ о з 

аҧсҭазаара аҵакы зцәыӡны 
иҟаз ауаҩы, саҧхьа дгылан шьҭа 
аҧсҭа заара згәы азыҳәо уаҩны…

 Сара сзын уи еиҳаз насыҧ 
ыҟаӡамызт, ҿыц ауаҩы аҧсҭа
заара иҭара, уи игәы азыҳәо 
мышкала аҟаҵара сзаннааҭ аб-
зоурала иахьсылшаз азы, сџьабаа 
алыҵшәа лабҿаба иахьызбаз 
азы…

«Имариоу, иуадаҩу опера-
циа ыҟаӡам. Еснагь аҳақьым 
операциацыҧхьаӡа игәы хыҭ
хыҭуеит, уи игәы каршәны, 
гәхьаамк рыла дазнеир ҟалом. 
Заа дазхәы цуа зароуп уадаҩрас 
ицәырҵыр алшо, амала уи 
аамҭазгьы ихы агәрагара 
ицәмырӡ  кәан аҭагыла  за ашьа 
алҵшьагьы иҽақәир  шәа   роуп» 
– лҳәеит Анна Вадимиҧҳа аҳа
қьым изанааҭ иацу аҭак ҧхы қәра 
даза аҭгыло.

Имҳәакәан высшьа амам, 
аҳақьым Гип пократ илҭаз аҭоуба 

ҧсы цқьала ишына  лыгӡо. Уи 
лыцхыраара зҭахәу илылшо 
ала дрыцхраауеит, имҩаҧыл
гоит агәыҳалалратә акциақәа. 
Хәыдаҧсада, ес – мчыбжьа, 
мҽы шала Дәрыҧшь ақыҭаҿы 
зыблабара иагу ачымазцәа рҿы 
агәаҭарақәа мҩа ҧыл гоит. «Лых-
ны, Џьырхәа, Хәаҧ ақыҭақәа 
рҟнытә мҽышала Дәрыҧшьҟа 
зыблабара агәаҭаразы иаауа 
рхыҧхьаӡара маҷым» – лҳәеит 
А. Ақаҩҧҳа, маҷк иадамхаргьы 
ауаа ргәы аҟаҵара, рыцхра ара 
ахьлылшо, хаҭала, лара лзгьы 
ишгәахәароу азгәаҭо. Мчыб-
жьык знык, ҧшьашала Аҧсны 
Аџьынџьтәылатә еибашь-
раан ахәрақәа зауз аинва
лидцәа рҽахьырхә шәтәуа КБРЦ 
агәаҭарақәа мҩаҧы лгоит, Аҧсны 
Агәабзиа рахьчара аминистрреи 
аблахәшәтәырҭа Ацентри ирыб-
жьоу аиқәышаҳаҭра инамаданы.

Анна Ақаҩҧҳа Жәларбжьа
ратәи амеди цинатә ҵарадырра 
А к а д е м и а ҿ ы  л д ы р р а қ ә а 
реизырҳа разы лассылассы 
еиуеиҧшым акәырсқәа дырхы-
суеит. Ааигәа, лыквалификациа 
шеизҳаз ала аршаҳаҭга лнапаҿы 
илыҭан.

«Ауаҩы еснагь иидыруа 
иациҵо зароуп, деизҳауазароуп, 
аҿыц аҧшьгарақәа дрызҿлым
ҳазароуп» – ҳәа дҳацәажәо, ил-
дыруа аҿы дшаанымгыло, оф-
тальмологиа инаҷыдангьы, егьырҭ   
ахырхарҭақәа рыҭҵаареи, урҭ рҿы 
аҽҧышәареи лгәы ишҭоу лҳәеит.

Ҳаиҿцәажәараан еилаҳкааит 
аҳақьым мышкы иеиҳаны, 
лзанааҭ ада ишылзы мычҳауа. 
Аҧсшьа разы аамҭа маҷны иш-
лымоугьы, лхы дана қәиҭу бзиа 
ишылбо аҧсабараҿы аҧсшьара, 
иара убас, асахьа ҭыхреи аспорти 
дышрызҿлымҳау.

Анна Ақаҩҧҳеи Дмитри 
Чанчикови 20 шықәса зхыҵуа 
рыҧҳазаҵә Лиагьы лҭаацәа 
рышьҭра дықәлеит. Уи сынтәа 
Москватәи амеди цинатә институт 
хлыркәшоит.

Аҧхьаҟа амедицина аганахьа-
ла агәҭакқәа маҷымкәан измоу 
аҳақьымофтальмолог ҳаиҿцәа
жәараан иазгәалҭеит, иахьа даҽа 
аамҭанык иеиҧшымкәан, аду-
неи зегь аҟны, ҧхьаҟа ицо, иҿио 
амедицина, ҳтәылаҿгьы аҿиареи 
аихьӡареи аманы аҟалара лгәы 
шазыҳәо, илбарц шылҭаҳәу. 

А и а ш а з ы , а ҵ а р а д ы р р е и 
агәабзиа рахьчареи ахьыҕәҕәоу – 
Аҳәынҭқар рагьы амч амоуп! Анна 
Ақаҩҧҳа леиҧш ҧсыц қьала зус 
иазнеиуа, зҧышәагьы аҿар иры-
маздо рацәаҩхар ҳтәылаҿгьы 
амедицина аҿиара амҩа инылоит!

Алиса ГәАжәҧҳА

Агәраргагатә шәҟәқәа 
и д и к ы л е и т

Аҳәынҭқарра Ахада Аслан Бжьа-
ниа Урыстәыла иҟоу, иара убас 
аилагӡарала Аԥсны иҟоу Вене-
суела ацҳаражәҳәаҩ ҿыц Хе-
сус Рафаель Саласар Веласкес 
иҟынтәи агәраргагатә шәҟәқәа 
идикылеит. Аҳәынҭқарра Аха-
да ацҳаражәҳәаҩ бзиала уа-
абеит ҳәа иеиҳәеит. «Шәара 
Аԥсны Венесуела аинтересқәа 
ахаҭарнакра азура иадҳәалоу 
аҳаҭыртә, аҭакԥхықәра зцу 
амиссиа анагӡаразы анапынҵа 
шәымоуп . Шәара  шәусура 
еиуеиԥ шым аспектқәа: аполи
тикатә, ахәаахәҭраекономикатә, 
агума нитартә, иара убас, раԥхьа 
инаргыланы, ҳҳәынҭқар  рақәа 
рыжәларқәа рыбжьара аимадара 
абжьаҵара ирыдҳәа лахоит», – 
ҳәа иҳәеит Аслан Бжьаниа.   

Аҳәынҭқарра Ахада, аҳәынҭ
қарра бжьа ратәи аизыҟаза
ашьақәа рҭоурых ахы ыҵнахит 
цәыббрамза 10, 2009 шықәсазы, 
у с ҟ а н  В е н е  су ел а  А ԥ с н ы 
Аҳәынҭқарра ахьы ԥ шымра 
азхана ҵеит ҳәа иазгәеиҭеит.   
«Ҳажәлари ҳҳәынҭ қар реи рзы 
аҵак ду амоуп Венесуела ага-
нахьала Аԥсны Аҳәынҭқарра 
азхаҵара», – иҳәеит Аслан 
Бжьаниа. Аҳәынҭқарра Ахада 
инаҵшьны иазгәеиҭеит Ахада 
Уго Чавес Фриас Аԥсны азхаҵа
раҟны илагаламҭа. «Аԥсны 
жәлар ҳаҭырла дыргәала 
дыршәоит Венесуела ажәлар 
рҵеи иаша, раԥхьагыла Уго Ча-
вес Фриас», – ҳәа иҳәеит иара. 
Аслан Бжьаниа Аԥсны Аҳәынҭ
қарра Ацҳаражәҳәарҭа Вене-
суела иаартын 2010 шықәсазы, 
уи атәыла аполи тикатә, адипло
матиатә, акультуратә ԥсҭазаара 
активла ахы аланар хәуеит ҳәа 
иазгәеиҭеит. 

«Ҳара ҳусеицура есааира 

аҽарӷәӷәоит. Адунеи аҿы уажәы 
имариам аҭагыла заашьа шьақә
гыланы иҟоуп. Убри инамаданы 
ҳтәылақәа  рыбжьара ҩганктәи 
аимабзиаратә еизыҟазаашьақәа 
рыҿиара ҷыдала аҵак ду аҵоуп», 
 ҳәа инаҵшьны иазгәеиҭеит 
Аҳәынҭқарра Ахада. 

Ацҳаражәҳәаҩ Хесус Рафаэль 
Саласар Веласкес Аслан Бжьаниа 
иҭабуп ҳәа иеиҳәеит асасдкы-
ларазы. «Иахьатәи аусмҩаԥгатә 
сара сзы ҭагылазаашьа бзи-
оуп ара аҟазааразы, Аԥсны 
жәлар ҳаҭырла ҳшырзыҟоу 
аарԥшразы. Ҳара ҳдипломатиа 
ажәларқәа ахатәҳәаақә ҵаразы 
ирымоу азин ҳаҭыр ақәҵара 
иазкуп», – иҳәеит ацҳара
жәҳәаҩ. Иазгәеиҭеит аԥхьаҟагьы 
аизыҟаза ашьақәа рырӷәӷәареи 
рырҿиареи дышры қә гәыӷуа. 
«Ара сара аҩны сыҟоу шәа збо-
ит», – иазгәеи ҭеит иара. «Сара 
Карибтәи адгьылқәа рҟынтәи, 
ҳҳәынҭқарра ахада Николас 
Мадуро Морос, атәыла анапхга-
реи Венесуела ажәлари рҟынтәи 
асалам шәза азгеит. Цәыббрамза 
10, 2009 шықәса аҩганктәи 
аизыҟаза а шьақәа рыҿиараҿы 
ак ы р  з ҵ а з к у а  а ҭ о у р ы х т ә 
хҭысны ҳгәалашәараҿы иаан-
хоит», – иҳәеит Ацҳаражәҳәаҩ. 
Иазгәеиҭеит, иара изы, Уго Ча-
вес ишьҭрақәлаҩ, иҵаҩы иаҳа
сабала, араҟа аҟазаареи Аԥсны 
иҟоу ацҳаражәҳәаҩ иҭакԥхықәра 
анагӡареи ҳаҭыр дуны ишыҟоу. 

Агәраргагатә шәҟәқәа реимда-
ра иазкыз аныҳәатә церемониа 
рхы аладырхәит Аҳәынҭқарра 
Ахада ихаҭыԥуаҩ Бадра Гәынба, 
атәыла Аԥызаминистр Алеқсандр 
Анқәаб, Жәлар РеизараАпар-
ламент Аиҳабы Лаша Ашәба, 
Аҳәынҭқарра Ахада Иусбарҭа 
анапхгаҩы Џьансыхә Нанба. 

Москва иҟазаараан

Урыстәыла агәабзиа рахьчара 
Аминистр раҿы Аԥсны агәабзиа
рахь чара аминистр Едуард 
Быҭәбеи Урыстәыла агәабзиа
рахьчара аминистр актәи ихаҭы
ԥуаҩ Виктор Фисенкои реиԥылара 
мҩаԥысит, ҳәа адырра ҟанаҵоит 
Аԥсны агәабзиарахьчара Аминис-
трра апрессмаҵзура. 

В и к т о р  Ф и с е н к о и  Е д у -
а р д Быҭәбеи агәабзиарахьчара 
иадҳәаланы аҩганктәи аусеицу-
ра азҵаарақәа ирыла цәа  жәеит.  
Иалацәажәеит иара убас иааиуа 
акурорттә сезонгьы. Урыстәы  латәи 
акол легацәа ихадоу азҵаара

қәа зегьы рыла ацхыраара аҭара 
ишазхиоу азгәарҭеит. Виктор 
Фисенко аԥхын аспециалистцәа 
реиҭныԥсахлареи Урыстәылатәи 
аҳақьымцәааинфекцио нистцәеи 
апедиатрцәеи Аԥснытәи амедус
барҭақәа рышҟа раашьҭреи 
х ы р ҳ а р а  з л о у  ԥ ы ш ә а н ы 
иԥхьаӡоит ҳәа иазгәеи ҭеит. Иара 
Аԥсни Урыстәылеи ирыбжьоу 
аимабзиаратә еизыҟаза  ашьақәеи 
агәабзиа рахьчара аусхкы аҿы 
ҩганктәи аусеи цу реи рыҿиара 
иаҵоу аҵакы инаҵ шьны иали
кааит.

Аԥсны–Венесуела

Ашьхатәыла – Аԥсны

Аҭоурых ду зныҧшуа аҭыхымҭақәа

Иахьа ҳазлагәырҕьо, иҳамоу 
ҳхақәиҭра, ҳхьыҧшымра зыб-

зоуроу ҳҵеицәа гәлымҵәахқәа 
рхадараҿы игылоу, Раҧхьатәи 
Аҧсны Ахада Владислав Гри
горииҧа Арӡынба диижьҭеи 
78 шықәса ҵит. Абри арыцхә 
хада инамаданы Аҟәа ацәырга
қәҵатә зал хадаҿы имҩаҧысит 
«Аҧсны, Аҳәынҭқарра, Ахақәиҭ
ра» зыхьӡыз афото цәыр га қәҵа. 
Уи еиҿыл  кааит ажур на лист Гугу-
ца Џьыкырба. Арахь имҩахыҵит 
атәыла анапхгара рхаҭар н акцәа, 
Аҧсны Раҧхьатәи Ахада иҭа ацәа, 
иҩызцәа, хыҧхьаӡара рацәала 
аҿар.

Ацәыргақәҵа аартуа, Гугуца 
Џьыкырба аҭааҩ цәа ирзеиҭал
ҳәеит, ҳВлади слав ду идҳәа 
лаз агәала  шәа рақәа. «Аихатәы 
кәылӡы даҩы заха иара иихь
чоз аҧсуа жәлар дырхы бааны 
шаҟан тәы аҧсра абла дҭа ды

рҧш хьааз. Аҧсуа игәы цқьа 
зызҭоу аӡәгьы ибла ихыҵуам, 
игәаҵа иҭынҵәом Аҧсны Аҧыза 
иҧсҭаза  а раҿы зегь реиҳа 
ихьанҭаз ахҭыс, сентиабр 1992  
шықәса, Урыстәыла Ахада Ельци-
ни Шевард наӡеи, аҭагы ла заашьа 
рхы иархәаны, дара ирҭахыз 
аиқәышаҳаҭра инапы иаҵадыр
ҩырц ианаҿыз. Уахь иаҵанакуан 
Аҧсныҟа иҳацх раарц зхатәгәаҧ
харала иааз ҳашьцәа рықәӡбара 
азҵаара. Адунеи аҭоурыхаҿ 
иҟамла цыз ҟаиҵеит, анапхгаҩцәа, 
аҳәынҭқарцәа рнапы зҵарҩыз 
аиқәшаҳаҭра  рымҧсахыр имуит, 
ақәыӡбара амырхит. Убасҟан аи-
ааира игеит ақырҭқәа рҿаҧхьа, 
егьырҭ аполитикцәа рҿаҧхьа».

Ацәыргақәҵаҿ иҟан ари ахҭыс  
ҳаззырхынҳәуа афотоҭыхымҭа.

Ҭоурых дуӡӡак зныҧшуа 
аҭыхымҭақәа зегьы цәажәоит, 
аҭааҩцәа ирбоит Аҧсны аҵеи 

лаша Владислав ду аус зци-
уаз иҩызцәа, идикылоз асас 
дахьцәа, ҳаиа шьаратә жәларқәа 
рхаҭарнакцәа дуқәа, ҳаибашьра 
ҳалган аиааира ҳзаазгаз аҧы
зацәа. Иҧсы зыҿҳәараз, дунеи 
ҭбаалашак ззааиртуаз ахәыҷқәа.

«Аибашь раан убас ҟазшьас 
иман Владислав Арӡынба, ауадаҩ
рақәа анцәыр ҵуаз, аҭакҧхықәра 
зцыз аибашьцәа, акоман дирцәа 
уҳәа даа рыҧ хьаны, аӡәаӡәала 
данра  цәажәоз ыҟан, ҳгәаана
гарақәа еилкааны, еиҿырҧшны 
ахәшьара, алкаа иаша дазкыл суан. 
Иара ҳаргьы ҧхьаҟа ажәылара, 
ақәҧара ҳахьын ӡазхиоу гәеиҭо
заргьы алшон. Иара иҟаиҵоз, 
дыз зы қәҧоз ахықәкы агәрагара 
иман», – иҳәон Аҧсны Афырхаҵа 
Гиви Агрба игәалашәарак аҿы. 

Ацәыргақәҵаҿ ажәа иҳәеит 
Аҧсны  зҽаҧсазтәыз акульту-
ра  аусзуҩы  Кьасоу Ҳагба. Иара 
дазааҭгылеит Владислав ду 
иҭоурых,  инысымҩа еиҵагыло 
абиҧарақәа рзы ишҿырҧшыгоу, 
уи имҩа – амҩа иаша, аҧсыцқьара 
амҩа алызхыз ҩашьара ихьуам. 
Ҳара ҳВладислав  жәлар рыбзи-
абара, рылҧха ицзаауеит. 

Агәала шәаратә ажәа иҳәеит 
Аҧсны абыргцәа Рхеи д кыла 
аиҳабы Аполлон Думаа. Иазгәа
ҭатәуп, Аҧсны Раҧхьатәи Ахада 
ҳбыргцәа нагақәа зегьы нцәахә 
дук  еиҧш ишиқә гәы ҕуаз. Анацәа 
ракәзар, ҳажәлар рла хьынҵа 
дшадыр ны  ҳәалоз.

Ацәыргақәҵахь имҩа хыҵыз 
аҭааҩцәа ҳамҭас ирыҭан Гугуца 
Џьыкыр беи Кьасоу Ҳагбеи ри-
деиала иҭыжьу ашәҟәы «Аҧсны, 
Арӡынба,  Ахақәиҭра» зыхьӡу.

Иреиҳаӡоу ҳақуп зыҧсҭазаареи, 
згәабзиареи ирмеигӡакәа, ҳҵеицәа  
раҧхьа гылара зылшаз – Ауаҩы 
лаша, Аҧсны Аҧыза Владислав 
Арӡынба есымша, есаамҭацы
ҧхьаӡа игәалашәара . Зхы 
ҳахҭнызҵаз Аҧсны аҵеицәеи иа-
реи рҿаҧхьа  ҳхыр хәоит  зегьы!

Наира САбЕКИА

Еиҿкаауп аинтеллигенциа Рхеидкыла

« А л а м ы с »« А л а м ы с »

Аԥсныпресс. С.И.Ҷанба ихьӡ зху 
Аҧсуа ҳәынҭқарратә драматә те-
атр аҿы имҩаҧысит аинтеллиген-
циа рхеидкыла «Аламыс» аиҿкаара 
иазкыз аизара ду. Уи иалахәын 
Аҧсны ахада ихаҭы ҧуаҩ Ба-
дра Гәынба, Аҧызаминистр 
ихаҭыҧуаҩ Владимир Делба, 
Аҧсны Ахада Иусбарҭа аиҳабы 
Џьансыхә Нанба, Аҟәа ақалақь аха-
да Беслан Ешба, ауаажә ларра, аин
теллигенциа рхаҭарнакцәа. Абри 
атәы аанац ҳауеит Аинфор ма циатә 
маҵзура "Аԥсадгьылинфо". 

Ажәа хәқәа рыла аизараҿы иқә

гылеит ахеидкыла аиҿкааҩцәа 
ируаӡәку Нодар Ҷанба, Нугзар 
Логәуа, иара убас Аҧсны аҭҵаара 
дыр  рақәа Ракадемиа апрез идент 
Зураб Џьа пуа, Астра те  гиатә ҭҵаа
рақәа рцентр аиҳабы Виа чеслав 
Чрыгба. 

Аҧсны аинтеллигенциа рхе-
идкыла аиҿкааратә еилатәара 
иаднакылеит ақәҵара. Аиза-
ра ду ирыла наҳәоит Аҧсны 
аҩныҵҟатәи адәныҟатәи аеконо
микатә, асоциалтә, агәабзиара
хь чаратә, абзазаратә, аҵара
дырратә, акультуратә, абызшәатә, 

адемо графиатә, арепат риа циатә 
зҵаа рақәа рыла аҳәынҭқарраҿ 
имҩаҧы суа аполити катә знеи
шьақәа гәцарак  рыла аҽры лахәра 
ишазхиоу. 

Аидгыла аҿаҧхьа иқәнаргыло 
азҵаара хадақәа ируакуп: аҳәынҭ
қарра адәны ҟатәи, аҩныҵҟатәи 
аполи ти катә шьақәгы ла раҿы 
ацхыраара аҟаҵара; аидгы лара 
иара убас гәцарак ра азна уеит 
аҵара  дырра асистема арефор
мақәа ралага лара; зҿлым ҳара 
азнауеит аҵарадыр ра азакәан 
аус адулара, иацхра ауеит ахатәы 
бызшәа арҿиара апроцесс. 

Аидгыла азықәҧалоит аҧсуа 
жәлар ртрадициақәа, рҵас, 
рқьабз реиқәырхара, акультуратә 
хәыш ҭаарақәа рҭагы ла заашьа 
аиӷьтәра, рыцхраара; ақыҭатә 
школқәа, акультуратә ҩнқәа, 
аклубқәа рыгәца    ракра, иацхра
ауеит ашкол арҵаҩы истатус, 
иааид  кы ланы арҵаҩыааӡаҩ 
иаҳаҭыр ашьҭыхра; аинфор
мациаамас сатә хархәа  гақәа 
ахылаҧшра рыҭара, рыцхраара; 
абжьаратә, еиҳау аҵара и ур ҭақәа 
рхылаҧшра, рыва гылара; ажәлар 
ргәабзиара аҭагыла  заашьа 
азҿлым  ҳара; акадр азыҟаҵара 
аполитика ахылаҧшра, адемо-
графиа; арепат риа циатә полити-
ка азҿлым ҳара, аспорт ахыр харҭа 
ала аҿар рааӡара, аҿар рполи-
тика ахылаҧшра»; Абыргцәа 
Рхеилак ауаажәлар раҿы аста-
тус ашьҭыхра; ахырхар   ҭақәеи 
азанааҭқәеи рыла ауаажә  лар ра
експерттә комис  сиақәа раҧ ҵара 
уҳәа убас.

«Ерцахә» иазгәанаҭеит ҩиирамшк

Лаҵарамза 17 рзы Р.Гәымба ихьӡ 
зху Аԥснытәи аҳәынҭқарратә 

филармо ниаҿы имҩа ԥысит 
Очамчыра ақалақь аҟынтәи иааз 
жәлар рышәа  ҳәа реи рыкәа шареи 
рансамбль «Ерцахә» аҳаса бр батә 
концерт.  Еицырдыруа ансамбль 
абзиабаҩцәа рнаҩс,  Аԥсны 
иаҭааз асасцәа злаз ахәаԥ ш
цәа идырбан иԥшӡоу, акыр ае-
моциа зныԥшуа амузыкатә 
номерқәа. Акәаша рақәа – аԥсуа, 
ауаԥс, «Нарҭаа рыкәашара», 
«Ашарккара» уҳәа егьырҭ рыб-
жьара – адирижиор, Аԥсны 
зҽаԥсазтәыз артист, Аахыҵ
Уаԥстәыла зҽаԥсазтәыз артист 
Нодар Кәарҷиа инапхгарала 
инагӡаз ахор ашәаҳәарақәа дыр-
бан. Сынтәа акол лектив иахыҵит 
49 шықәса. Ансамбль аҟазара 
рбахьеит Ҭырқәтәыла, Румы-
ниа, Иугославиа, Урыстәыла уҳәа 
атәылақәа рҿы. Иахьа ансамбль 
«Ерцахә» аилаза араҿы иҟоуп  
50ҩык артистцәа. Ансамбль 
дахагылоуп асахьаркыратә 
напхгаҩы, Аԥсны зҽаԥсазтәыз 
артист, АахыҵУаԥстәыла зҽаԥ
сазтәыз артист, «АхьӡАԥша» аор-

ден III аҩаӡара зана шьоу Вианор 
Ҷыҷыкәаиԥа Логәуа. 

Ари амш аҽны Вианор Логәуа 
ҩынтәны адныҳәаларақәа иди-
кылон. Избан акәзар, аконцерт 
амҩаԥгара арыцхәи иара ии-
рамши еиқәшәеит. Ансамбль 
«Ерцахә» ашҟа артист ааԥхьара 
иоуит 2008 шықәсазы. Убри 
инаркны Вианор Ҷыҷыкәаиԥа 
акәашарақәа рықәыр гылареи 
акос тиумқәа рдизаин аиқәыр
шәареи инапы рыла куп.     

«Ансамбль «Шьараҭын» аҿы 
санықәгылоз аамҭазы, сара Евро-
па атәылақәа жәпакы рҭааразы 
алшара соуит. Убри аҟнытә 
изҿурԥшыша ыҟан. Исгәаԥхоит 
Испаниатәи, Италиатәи акәаша 
рақәа, аха Кавказтәи акәашара 
сара зегьы раасҭа исзааигәоуп. 
Кавказ – аԥшӡареи аҳаҭырқә
ҵареи символра руеит. Сгәаана
гарала, ҳаамҭазы асценаҿы 
жәлар рыкәашара анагӡара – ари 
ҳажәларқәа ашәышықәсақәа 
рыла еизыргоз, еиҷаҳаны, 
еиқәырханы ҳара ҳҟынӡа иаар-
газ иреиӷьу  жәлар ртради циақәа, 
рфольклор шеиқәыр хахо ауп иа-
анаго», – иҳәеит Вианор Логәуа.

Амузеиқәа  рыҵх
Ишаҧу еиҧш, маи 18 рзы 

жәларбжьа ратәи амузеиқәа 
рыҵх азгәаҭара иамшуп. Убас ари 
амш азы Аҧсны амузеи қәа зегьы 
рҿы рзанааҭтә ныҳәа азгәарҭон. 
Амузеиқәа ирҭа ауеит ашкол 
хәыҷқәа, аҵарауаа, ауаажә ларра, 
агәа ҳәара змоу зегьы.

Егьырҭ амузеиқәа зегь рҟны 
еиҧш, Аҧснытәи аҳәынҭқарратә 
музеи аҟны иаҭааит ашкол 
хәыҷқәеи ауаажәларреи.

Аҳәынҭқарратә музеи аиҳабы 
Аркади Џьапуа  амузеи аусзуҩцәа 
зегьы рзанааҭтә ныҳәа рыдны
ҳәало иҭабуп ҳәа реиҳәеит, 
ирылшо зегьы ахьыҟарҵо, рус 
ҭакҧхы қәрала иахьа знеиуа 
аҭоурыхкульту ратә ҭынха 
аиқәырхаразы. Иара иазгәе
иҭеит, сынтәа аҳәынҭ  қар ратә 
музеи 107 шықәса шахыҵыз. 
Уи ашықәсқәа ирҭаг ӡаны есым-
шааира аҿыц рақәак, аҭоурыхтә 
ҟазшьа змоу амаҭәарқәа 
иҧшааны аҵәахразы дара рахь 
ишнарго. Амузеи еиуеиҧ шым 
аекспеди  циақәа мҩаҧнагоит 
археологиа аганахь ала.Иара 
убас иҟоуп амузеи аҩныҵҟа 
аҟәшақәа, урҭ рхыҧхьаӡараҿ 
иҟоуп ҳаамҭатәи аҭоурых аҟәша, 
мамзаргьы аҧсабаратәи аҟәша. 
Есымшааира, хыхь ишҳәоу еиҧш, 
ихаҭәаауеит аҿыцрақәа рыла 
арҭ аҟәшақәа. Аха шықәсыла 
еизгоу аҿыц маҭәарқәа зегьы 
цәырганы иӡырыргартә еиҧш 
аҭагылазаашьа рымам. Амузеи 
аҟны иҟоуп ҧшьыҟәшак, урҭ зе-
гьы иааиҧмырҟьаӡакәа аус ру-
еит. Иӡыругаша, узыхцәажәаша 
амаҭәарқәа даара ирацәаны 
иҟоуп.

Иара иҳәеит, ааигәа аҳәынҭқар
ратә музеи аусзуҩцәа, Аҧсны 
Аҳәынҭ қарра Ахада Аслан 
Бжьаниа Иусҧҟала Аҧсны 
зҽаҧсазтәыз аусзуҩцәа ҳәа ахьӡ 

шрыхҵаз. Урҭ рхыҧхьа ӡа раҿ 
иҟоуп: Клара Гьерзмаа, Таисиа 
Аланиа, Инга Шамба, Диана Ахба, 
Белла Қьецба. Урҭ напеин ҟьарыла 
ирыдныҳәало, Аҧсны акульту-
ра Аминистрра аҟынтәи ашәҭ 
шьыҵә рақәа дыркын.

Анаҩс амузеи аҿы иҟоу архе-
ологиа аҟәшахьы ииасит аҭааҩ
цәа. Уаҟа Диана Ахҧҳа бзиа-
ла шәаабеит ҳәа раҳәо еизаз, 
ирзеиҭалҳәеит ахьи араӡыни 
ирылху амаҭәарқәа шӡыргоу. 
Уи ахәбатәи ашәы шы қәса ҳара 
ҳера ҟалаанӡатәи аамҭахь 
ишаҵанакуа. Иӡыргаз амаҭәарқәа 
ҧшаан Аҧсны еиуеиҧшым 
аҭыҧқәа рҿы. Иӡыргаз амаҭәар
қәа зыҧшааз иреиуоуп Михаил 
Ҭраҧшь, Георги Шамба, Иури Во-
ронов, Михаил Гәымба, Сергеи 
Шамба убас ирацәаҩны. Лара 
иазгәалҭеит археологцәа рыда-
гьы, анхаҩцәа ибаны имҩахыргаз 
амаҭәар қәагьы ишӡыргоу. Уаҟа 
иӡырган араӡын иалхыз амоне-
та Византиа иатәу, ажәеизатәи 
ашәышықәса иаҵанакуа, ианыз 
аҩыра еиуан «Анцәа ҳуҳәоит 
Христе, аҧсуа ҳәынҭқар Баграт 
дшәыхьчала» ҳәа.

Анаҩс амузеи аҭааҩцәа рны
ҟәара иацҵан егьырҭ аҟәшақәа 
рахь.

